
İngilis dilində sözlərin semantik dəyişməsi 
 

Xülasə 

 

Bu məqalədə dildə baş verən semantik dəyişmələrdən bəhs olunur. Dil zamanla cəmiyyətin 

ehtiyaclarına uyğunlaşır və yeni anlayışları ifadə etmək üçün inkişaf edir. Semantik dəyişmələr dilin 

canlı və dinamik olmasının sübutudur. Semantik dəyişmələr dillərdə sözlərin mənalarının zamanla 

dəyişməsini ifadə edir. Bu dəyişikliklər müxtəlif səbəblərdən, o cümlədən sosial, mədəni, texnoloji 

və tarixi amillərin təsiri nəticəsində baş verir. Bu dəyişikliklər müxtəlif səbəblərdən baş verir və 

dilin dinamikliyini, inkişafını əks etdirir. Dilçilikdə semantik proseslərə müxtəlif cür yanaşırlar. 

Dildə baş verən semantik dəyişikliklərə misal olaraq mənaların genişlənməsi, mənaların daralması, 

pejorasiya və ameliorasiya və s. göstərmək olar. 

Semantic Change of Words in English 
 

Abstract 

 

This article discusses semantic changes in language. Language adapts to the needs of society 

over time and develops to express new concepts. Semantic changes are evidence that language is 

alive and dynamic. Semantic changes refer to the change in the meanings of words in languages 

over time. These changes occur for various reasons, including the influence of social, cultural, 

technological and historical factors. These changes occur for various reasons and reflect the 

dynamism and development of language. In linguistics, semantic processes are approached in 

different ways. Examples of semantic changes in language include expansion of meanings, 

narrowing of meanings, pejoration and amelioration, etc. 

Keywords: semantics, meaning, expansion of meaning, pejoration, amelioration 

 

Giriş 

 

Semantika məna elmidir. Dil daim inkişaf edən sistemdir. Buna görə də bütün semantik 

dəyişikliklərə dilin semantik sistemi və onun sistem yaruslarının inkişaf etapları kimi baxılması 

qaçılmazdır (Jerebilo, 2010). Söz öz ilkin mənasını itirdikdə və yeni bir məna qazandıqda, buna 

semantik dəyişmə deyilir (Ren və Yu, 2013). Dilin inkişaf tarixində semantik səviyyədə müşahidə 

olunan dəyişmələr forma dəyişmələrinə nisbətən daha nəzərə çarpacaq dərəcədədir. Semantik 

təkamül proseslərinin nəticəsi olaraq sözə yeni məna verməklə söz düzəldilməsi semantik üsulla söz 

yaradıcılığı adlandırılır. Bu üsul söz yaradıcılığının semantika sahəsi ilə əlaqəsinə əsaslanır. Bu 

zaman dil vahidləri iki və daha çox funksiyaya malik olur. Sözün yenidən mənalandırılması, 

semantik modifikasiyaya uğraması dilin daxili imkanları əsasında yeni sözlərin əmələ gəlmə 

üsullarından biridir (Həsənova, 2024, s. 146). Dilçilikdə semantik proseslərə müxtəlif cür 

yanaşırlar. D. N. Şmelevin fikrincə, dildə gedən semantik proseslər və ya dəyişikliklərin tədqiqi 

zamanı dil sisteminə münasibətdə iki əsas faktora diqqət yetirmək mühümdür: 1) dildaxili və 2) 

dilxarici faktorlar. Həmçinin D. N. Şmelev qeyd edir ki, leksik-semantik dəyişikliklər dildə digər 

dəyişikliklərlə müqayisədə daha yüksək dərəcədə həmin dildə danışanların həyat və fəaliyyəti ilə 

bağlı olduğunu göstərir (Qəhrəmanlı, 2017). Semantik dəyişmənin üç əsas səbəbini ayırd etmək 

mümkündür: dilçilik səbəblərinə görə dəyişikliklər, tarixi səbəblərə görə dəyişikliklər və sosial 

təbəqələşməyə görə dəyişikliklər (Kleparski, 2007, s. 34). 

Jerebilo isə öz lüğətində semantik prosesləri belə izah edir ki, “sözün mənasının dəyişməsi tarixi 

olaraq şərtlənir. Sözün dəyişməsinin səbəbi onun istifadəsidir. Sözün yaranması zamanı sözyaratma 

və leksik mənanın tam üst-üstə düşməsi müşahidə olunur. Sözün ünsiyyətdə müxtəlif şərtlərlə 

istifadəsi sözün semantik strukturunun və onun ayrı-ayrı mənalarının zənginləşməsinə gətirib 

çıxarır” (Jerebilo, 2010). O, bir-biri ilə əks olan iki semantik prosesi göstərir: 1) Mənanın 

genişlənməsi (ifadə olunan anlayışın həcminin artması), 2) Mənanın daralması (ifadə olunan 

anlayışın həcminin məhdudlaşması, daha doğrusu, adlandırılan predmet və hadisələrin sayının 

məhdudlaşması, nəticədə yeni məna yaranır) (Şmelev, 2003). O, mənanın genişlənməsini ifadə 

olunan anlayışın həcminin artması kimi izah edirdi. Onun fikrincə, mənanın daralması isə ifadə 

olunan anlayışın həcminin məhdudlaşması, daha doğrusu, adlandırılan predmet və hadisələrin 

sayının məhdudlaşması, nəticədə isə yeni bir məna yaranmasıdır. 

Tədqiqat 

İngilis dilində semantik dəyişmələr, sözlərin və ifadələrin mənalarının zamanla necə 

dəyişməsini nəzərdə tutur. Bu dəyişikliklərə bir sıra faktorlar səbəb ola bilər. Dilin mənası sosial və 

mədəni şərtlər, dilin tarixi inkişafı və yeni təcrübələrə cavab olaraq da dəyişə bilər. Semantik 

dəyişmələr müxtəlif şəkildə baş verə bilər. İngilis dilində baş verən semantik dəyişikliklərə misal 

olaraq mənaların genişlənməsi (broadening), mənaların daralması (narrowing), pejorasiya 

(pejoration) və ameliorasiya (amelioration) və s. göstərmək olar. Bu proseslərin hər biri dilin təbii 

inkişafının bir hissəsidir və dilin daima dəyişən bir sistem olduğunu göstərir. 

• Mənanın Genişlənməsi (Broadening) 

İngilis dilində "broadening" (mənanın genişlənməsi və ya ümumiləşmə) bir sözün mənasının 

zamanla daha geniş və ümumi bir şəkildə qəbul edilməsi prosesini ifadə edir. Bu, bir sözün əvvəlcə 

daha spesifik bir mənaya sahib olması və zamanla daha geniş obyektlərə, hərəkətlərə və ya 

anlayışlara aid olması ilə baş verir. Daha geniş mənalar metaforik genişləmələr, sosial dəyişikliklər 

və ya istifadənin dəyişməsi nəticəsində meydana gələ bilər. Mənanın genişlənməsi dilin təbii 

inkişafının bir hissəsidir. Bu prosesdə sözlər ilkin mənalarından daha geniş və əhatəli mənalara 

sahib olur. Bu, dilin yeni ideyalara, anlayışlara və mədəni dəyişikliklərə uyğunlaşmasını təmin edir. 

Misal olaraq, əvvəllər yalnız "mədən" mənasında istifadə olunan "alloy" sözünün mənası, 

zamanla "müxtəlif elementlərin qarışığı" mənasında genişləndi. Və yaxud bir zamanlar yalnız dini 

bayramları ifadə edən "holiday" sözü bu gün "istirahət günü" və ya "tətillər" mənasında geniş 

istifadə olunur. 

For example: I'm planning a holiday to the beach next summer. – Gələn yay sahilə tətilə 

getməyi planlaşdırıram. 

Və yaxud əvvəlki mənası bir ölkənin monarxı, hökmdarı mənasında işlənən “king” sözü indi məna 

genişləməsi nəticəsində bir çox kontekstdə ən yüksək lider, təcrübəli şəxs və ya müəyyən bir sahədə 

nüfuzlu bir şəxs olaraq istifadə olunur. 

For example: He is the king of the basketball court. – O, basketbol meydançasının kralıdır. 

Mənanın genişlənməsi kateqoriyası (həmçinin genişlənmə və ya ümumiləşdirmə adlanır) ingilis 

lüğətinin keyfiyyətcə dəyişməsinə böyük töhfə verən tarixi semantik prosesdir. N.M. Rayevskayaya 

görə, bu proses dəqiq denotasiyaya malik olan (əşyalar üçün spesifik adlar) sözlərə aiddir. Lakin 

tarixi inkişafları boyunca bu sözlər öz ilkin denotasiyasını itirir və onların mənası genişlənərək 

ümumiləşir (Rayevska, 1979). 

• Mənanın Daralması (Narrowing) 

“Narrowing” - yəni mənanın daralması (və ya xüsusiləşmə) bir sözün mənasının zamanla daha 

spesifik bir şəkildə qəbul edilməsi prosesini ifadə edir. Mahiyyətcə “broadening”ə əks bir prosesdir. 

Başlanğıcda bir sözün geniş və ümumi bir mənası ola bilər, amma zamanla istifadəsi nəticəsində 

daha dar bir anlayışa, obyektə və ya ideyaya işarə etməyə başlayır. Bu proses, mənanın 

genişlənməsi ilə əksinə bir haldır, burada sözün mənası daha geniş və ümumi olur. Bir söz zamanla 

daha spesifik bir mənaya gəlir. 

Misal olaraq: 

• "meat" sözü qədim ingiliscədə "yemək, qida" mənasında istifadə olunurdu, amma bu gün 

yalnız "heyvan əti" mənasında istifadə edilir. 

• "girl" sözü bir zamanlar yalnız "gənc insan" mənasında istifadə edilirdisə də, müasir dövrdə 

yalnız "qız" mənasında işlədilir (Sigley, 2002). 

• Köhnə ingilis dilində “deor” - "heyvan" mənasını verirdi, lakin indi “maral” mənasında 

işlədilir (Altakhaineh, 2018, s. 27). 

• Pejorasiya (Pejoration) 

Bir sözün mənasının zamanla daha mənfi və ya pis bir hal alması prosesinə “pejorasiya” (və ya 

pejorativləşmə) deyilir. Yəni, bir söz əvvəlki dövrlərdə neytral və ya müsbət bir mənaya sahib 

olduğu halda, zamanla pis və ya aşağılayıcı bir mənaya çevrilir. Bu prosesdə sözün mənası 

dəyişərək daha mənfi və ya pis bir məna qazanır. Pejorasiya, dilin inkişafında təbii bir prosesdir və 

sözlərin mənalarının zamanla dəyişməsi ilə əlaqədardır. Bu proses, cəmiyyətin və dilin dəyərlərinin 

və mövqelərinin necə dəyişdiyini əks etdirir. Pejorativləşən sözlər tez-tez aşağılayıcı və ya mənfi bir 

mənada istifadə olunur, bu da onların sosial və dil kontekstlərindəki rolunu dəyişdirir. Bu halda bir 

sözün mənası zamanla mənfi bir tərz alır və daha az hörmətli və ya mənfi bir mənaya çevrilir. 

Məsələn: 

• "villain" – əvvəlki mənası "fermer" və ya "kəndli" olan bu söz müasir dövrdə "pis adam", 

"canavar" və ya "əxlaqsız insan" mənasını almışdır (Fajardo, 2022) 

• Bir zamanlar "xoşbəxt" və ya "şanslı" mənasında istifadə olunan “silly” sözü daha sonralar 

"axmaq" və ya "cahil" mənasında istifadə edilməyə başlanmışdır (Hollmann, 2009) 

• Ameliorasiya (Amelioration) 

Pejorasiyaya əks olan semantik proses isə “ameliorasiya” (və ya ameliorativləşmə) adlanır. 

Ameliorasiya bir sözün mənasının zamanla daha müsbət və ya daha yüksək bir hala gəlməsi 

prosesini ifadə edir. Bu prosesdə bir söz, əvvəllər mənfi və ya neytral olan mənasından daha 

müsbət, əhəmiyyətli və ya şərəfli bir mənaya çevrilir. Yəni, sözün mənası daha yaxşı və ya daha 

dəyərli bir anlam alır. Son dövrlərdə ameliorasiyaya (sözün mənasının müsbətə doğru dəyişməsi) 

misal olaraq, The Streets qrupunun “Fit But You Know It” mahnısından aşağıdakı sətirləri misal 

göstərə bilərik: 

• "I didn't want to bowl over all geezer and rude, 

• Not rude as in good but just rude like uncouth". 

Bu sətirlərdəki "rude" sözü, əvvəlki mənası olan "nəzakətsiz" və ya "vəhşi" (yəni, "uncouth") 

yox, müasir dövrdə daha müsbət bir mənada istifadə edilə bilər. Artıq bu söz, daha çox "cazibədar" 

və ya "cool" mənasında işlədilir (Hollmann, 2007). 

Bir sözün mənası zamanla müsbət bir tərz alır, yəni əvvəllər daha mənfi və ya aşağılayıcı olan 

bir söz, zamanla daha müsbət və yüksək qiymətləndirilən bir mənaya gəlir. Bu, dilin cəmiyyətin 

dəyişən ehtiyaclarına və dəyərlərinə uyğunlaşmasına kömək edir, sözlərə daha müsbət və şərəfli bir 

rol verir. Məsələn əvvəllər yalnız "soylu" və ya "ağırbaşlı" mənasında işlənmiş “noble” sözü, 

zamanla yeni bir anlam qazanmış və "yüksək əxlaq" və "şərəfli" anlamında istifadə edilməyə 

başlanmışdır. 

 

Nəticə 

 

Semantik dəyişmələr, dilin zamanla necə inkişaf etdiyini və cəmiyyətin dəyişən ehtiyaclarına 

necə cavab verdiyini göstərir. Sözlərin mənaları cəmiyyətin dəyərləri, texnoloji yeniliklər və 

mədəniyyətin təzyiqləri ilə dəyişir. Bu dəyişikliklər dilin zənginliyini və dinamizmini göstərir, eyni 

zamanda dilin həyatın müxtəlif sahələrindəki dəyişikliklərlə necə əlaqəli olduğunu vurğulayır. 

